HOMEOPATIE
Homeopatie word deur meeste mense beskou as 'n baie onskuldige en natuurlike geneeswyse.  Baie mense het negatiewe ervarings met die tradisionele mediese dienste. Vrees-assosiasies ten opsigte van hospitale, vrees vir narkose, verkeerde diagnoses, nagevolge van medikasies, onnodige operasies en hoë mediese koste is maar sommige van die dinge wat mense laat soek na alternatiewe genesing. Homeopatie word vir baie voorgestel as die natuurlikste oplossing van feitlik enige siekte. Is homeopatie egter wel so natuurlik en onskuldig?

WAT IS HOMEOPATIE?

Die basis vir Homeopatie is gegee deur die stigter, die Duitse geneesheer, Samuel Hahnemann (1755-1843). "Similia similibus curantur" of "gelykes genees gelykes." Hiervolgens sal die middel wat sekere siekte simptome in 'n persoon veroorsaak, gebruik kan word om daardie siekte te bestry.

Die Christen medicus Pfeifer, verduidelik die leuse deur die volgende voorbeeld. Kasterolie veroorsaak diarree in 'n persoon. Volgens Homeopatie moet jy nou die diarree-pasiënt behandel met kasterolie. Homeopatie werk dus op die beginsel dat 'n siekte genees kan word met 'n middel wat by 'n gesonde persoon die siekte simptome sal veroorsaak.

Waar kom Hahnemann hieraan? Hahnemann het deeltyds vir 'n inkomste boeke in Duits vertaal uit Frans, Italiaans en Engels. Dit was terwyl hy die boek van 'n Engelse medikus wat die effek van quinine op malaria beskryf het, vertaal het, dat hy op die gedagte gekom het. Hy het die middel op homself getoets en gevind dat dit simptome soortgelyk aan malaria, veroorsaak het. (Dr. Pfeifer sê in sy boek dat soortgelyke eksperimente daarna nie weer deur dieselfde resultate in gesonde persone, Hahnemann se bevinding kon bevestig nie. Hahnemann sou glo vroeër quinine ingeneem het, wat dan glo die allergiese reaksie veroorsaak het. "Thus, homeopathy, similar to iridology, is based on the error of its discoverer", is sy konklusie. So is homeopatie uit 'n misverstand gebore.

Hahnemann het geglo dat elke ding in die natuur innerlike krag of lewe het. Die vraag was net hoe daardie krag vrygestel kan word. 'n Belangrike invloed op Hahnemann was dié van Paracelsus (1493-1541). Paracelsus was 'n spiritis. Alhoewel Hahnemann enige beïnvloeding van Paracelsus ontken het, word algemeen erken dat die beginsels van homeopatie van hom afkomstig is.

Paracelsus het geglo dat daar 'n onsigbare geen in 'n mineraal of kruie is. Hierdie geestelike kragte in minerale of kruie is die vyfde element (die ander vier is lug, water, vuur en aarde) genoem. Paracelsus het geglo dat 'n begaafde alchemis geweet het hoe om hierdie geestelike kragte uit die kruie en minerale te onttrek en te gebruik. Paracelsus was egter mislei, want die Bybel leer dat die mense na God se beeld geskape is en dat God in die mens geblaas het wat van hom 'n lewende siel gemaak het. (Gen. 2:7) Die aarde en plantegroei is egter net deur God geskep, sonder enige geestelike krag of lewe.

Dit word algemeen aanvaar dat Hahnemann se idee van 'n "vital force" van Paracelsus afkomstig is. Want soos Paracelsus het ook Hahnemann geglo dat elke mineraal of kruie 'n gees/mag het, wat as dit onttrek word, 'n vermoë het om die balans van die "vital force" in 'n siek persoon te herstel.

Dit het hom gebring by die twee kernbeginsels van Homeopatie.
1. Die beginsel van verdunning

Om kasterolie egter gereeld in sy volle sterkte te gebruik, sou 'n pasiënt permanent 'n maag-probleem besorg. Daarom moes die middel verdun word. Verdunning word gemerk (bv. D (10 x verdun) of C (100 x verdun) om aan te toon hoeveel keer die oorspronklike tinktuur verdun is. 'n Verdunning van 12 x is daarom 'n mengsel van 1 kub cm van die oorspronklike tinktuur met 100 000 000 000 kub cm oplosmiddel (gewoonlik water of alkohol). Dit beteken ongeveer 'n teelepevol van die geneesmiddel by 'n tenkvol so groot soos die 'Empire State Building' in New York. Hahnemann het 'n 30 x verdunning verkies. Wanneer die verdunning sover gevoer word, is dit geheel onwaarskynlik dat self een molekule van die geneesmiddel in 'n bottel te vinde sal wees.

Die wetenskap het geen verklaring vir die teenstrydigheid van die beginsel van verdunning nie. Hiervolgens word gesê dat hoe meer die mengsel verdun is, hoe meer genesingskrag het dit.

Hofsake in die verlede in die R.S.A., waar homeopate gedagvaar is na wetenskaplike toetse op homeopatiese medisyne, het wetenskaplik bewys dat die middels sonder enige waarde was.

2. Die beginsel van porentasie ('dynamisation or potentiation')
Volgens hierdie beginsel word die mengsel na dit verdun is, met krag gelaai deur dit baie te skud. Daar moet 'n rede wees waarom homeopatiese medisyne sukses het. Die genesende faktor kan nie die geneesmiddel (drug) self wees nie as gevolg van die geweldige verdunning. Na 150 jaar kon hulle nog nie 'n wetenskaplike verklaring vind vir die feit dat dit soms werk nie.

Hierdie tweede beginsel bring ons egter op die spoor van wat en wie agter die genesing deur homeopatiese middels sit. Hahnemann self sê, "Shaking (or potentiating) releases dynamic energies". Hahnemann het geglo dat deur die middel na verdunning te skud, word 'n kosmiese krag, 'n panteïstiese mag oorgedra op die homeopatiese middels. Hierdie krag of energie vergelyk homeopate vandag met statiese elektrisiteit wat deur wrywing opgewerk word, of soos elektrisiteit self, wat in 'n battery gestoor word.

WIE WAS SAMUEL HAHNEMANN?

In die jaar 1810 publiseer hy sy "Organon of Medicine". Hierdie boek is vandag vir homeopate byna soos die Bybel vir Christene. Hierdie boek is voorafgegaan deur baie studie en proefnemings. Hy was 'n rebel en sterk kritikus van die destydse korrupte mediese situasie van bloedlating, enemas en baie ander wrede en nuttelose wanpraktyke wat meer mense dood gemaak het as gehelp het. Om die rede was hy 'n soeker na sinvolle mediese hulp vir die totale mens.

Wat die persoon van Hahnemann betref word gesê dat sy persoonlikheid deur die jare op 'n vreemde wyse verander het. Hy het meer en meer ongeduldig, humeurig en onbetroubaar geword. Hy het hom al meer ook van sy vriende afgesny. Sy geleidelike persoonlikheisverandering en woedebuie het alhoemeer sy kinders se lewens beinvloed. Hulle lewens was 'n reeks van tragedies. Drie van die dogters is geskei, twee is op 'n misterieuse wyse vermoor, 'n ander sterf op 30 jarige ouderdom en sy enigste seun het van sy vrou en kind weggeloop om nooit weer terug te keer nie.

As 'n jong man word hy reeds 'n vrymesselaar. Op die titel-bladsy van sy "Organon" druk hy die Vrymesselaarspreuk "Aude Sapere" (waag om wys te word). Daarom verbaas dit nie as hy Jesus op tipies Vrymesselaarswyse 'n "arch-enthusiast" noem. 

Een van sy biograwe skryf dat Hahnemann Jesus verwyt dat Jesus as't ware sy tyd gemors het om met die algemene publiek en sondaars te redekawel oor die koninkryk van God in plaas van die verligtes na mistieke wysheid te lei "...the man of sorrows who took the darkness of the world on Himself was an offence to the lover of etheric wisdom."

Frische, een van sy biograwe, sê dat Hahnemann beslis nie 'n Christen was nie. Hy was sterk aangetrokke tot die Oosterse godsdienste en 'n bewonderaar van Confusius en sy geskrifte. Daarom verbaas dit nie dat sy godsbegrip beslis Oosters en panteïsties was nie en dat terme soos 'vital force', 'harmony with the Universe', the etheral body' telkens voorkom by hom en in ander homeopatiese boeke.

Wie Homeopatie gebruik moet besef dat die filosofie van die 

Oosterse godsdienste die basis vorm van Homeopatie.

Naas die invloed van die Oosterse godsdienste is 'n ander belangrike invloed op Hahnemann dié van Mesmerisme. Frans Mesmer was die vader van die okkulte genesingspraktyk genoem Mesmerisme of Magnetisme. Hiervolgens word herhaalde strykbewegings oor die aangetaste liggaamsdeel met die hande uitgevoer sonder om aan die liggaam te raak. Mesmer het die krag wat deur die Magnetiseur se hande na die pasiënt vloei 'magnetiese fluidum' genoem. By die Hindoes is hierdie okkulte krag bekend as prana, by die Chinese as chi of ki en Hahnemann het dit 'life force' genoem.

Mesmer is direk of indirek ook die vader of invloed agter die ontstaan van Hipnotisme, moderne Spiritisme (vanaf ongeveer 1848) en die Christian Science van Mary Baker Eddy (1866) en homeopatie. Die negatiewe invloed van Mesmer en sy dissipels kan nooit onderskat word nie. Self Psigiaters J.Charcot en Sigmund Freud voer Mesmer se beginsels in die sielkunde in en ontwikkel die sogenaamde mediese hipnose.

Met ander woorde, dieselfde okkultiese vermoë wat Mesmer gehad het, het ook deur Hahnemann wat self Mesmerisme beoefen en verdedig het, gewerk. Hy noem dit in sy 'Organon': 'this curative force, often so stupidly denied and disdained for a century'. Wêreldbekende kenners van die okkulte, waaronder Kurt Koch, waarsku ernstig teen Mesmerisme as 'n algeheel demoniese genesingspraktyk. Heelwaarskynlik is dit dieselfde demoniese werking by Mesmerisme wat by Homeopatie werk. Die duiwel van Mesmerisme het homself baie oortuigend en misleidend versteek onder die kamoeflage van sogenaamde natuurlike medisyne bekend as Homeopatie.

WAAROM IS HOMEOPATIE VIR DIE CHRISTEN GEVAARLIK EN VERWERPLIK?

1. 
Wie vandag wil waarsku teen Homeopatie is baie ongewild omdat Homeopatie so natuurlik en onskuldig voorgestel word. Daar bestaan egter geen wetenskaplike basis vir Homeopatie nie. Die Britse Mediese Assosiasie (B.M.A.) stel hul bevinding so: "deur 'n proses van verdunning en herhaalde skud, raak 'n 'immaterial and vital' krag betrokke wat genesende vermoë het. Ons kon geen bewys daarvoor vind nie". (Vrye vertaling.) Homeopatie is gegrond op bygeloof.

2. 
Homeopatie moet egter nie verwar word met sekere kruie middels wat vandag wêreldwyd deur geneeshere gebruik word nie. Om maar enkele voorbeelde te noem: Asperien word onttrek uit die wilgerboombas; Senna (in vorm Senokot-tablette) is volgens medici baie goed vir konstipasie en Kiena (Quinine) word gebruik vir malaria. 

Hierdie konfensionele medisyn waarmee niks verkeerd is nie, word egter duidelik onderskei van homeopatiese produkte wat op tipiese homeopatiese voorskrif voorberei is (nl. Potentasie en verdunning).

3. 
Roy Livesey sê in sy boek: "the diguise of improved herbalism is being used to lead Christians into deception". Hahnemann en sy aanhangers vandag is mislei deur die prestasies van die medisyne sonder om die Bybelse weg te volg, naamlik om die geeste te toets (1 Joh. 4:1).

Dat dit werk is belangriker vir meeste as om te vra wie laat dit werk! 

4. 
Hahnemann was okkulties betrokke deur sy beoefening van Mesmerisme. Hy het dus self demoniese probleme gehad. Daar kan bygevoeg word dat die eintlike vader van die basisleuse van Homeopatie, nl. 'like cures like', of te wel dat dit wat die simptome in 'n persoon veroorsaak, gebruik kan word om die siekte te bestry, nie Hahnemann is nie maar Paracelsus, 'n okkultiese persoon wat 300 jaar voor Hahnemann gelewe het. Hahnemann het sommige van die gedagtes by hom oorgeneem. Biograwe van Hahnemann wys daarop dat hy geen Christen was nie. Die vraag ontstaan nou, wie het hom die voorskrif van genesing gegee - God of bose geeste?

5. 
In sy boek 'Organon of Medicine' beskryf Hahnnemann wat hy as die oorsaak van siekte beskou: 'A person becomes ill when a diseased agent infiltrates the body and disturbs the vital energy by dynamistic influence.' Siekte het dus niks te doen met virusse, kieme of bakterië nie maar is 'n versteuring van die vital force in 'n orgaan. Wat is hierdie vital force wat so baie genoem word in Homeopatiese boeke? By Akupunktuur is daar nie van 'n persoonlike God sprake nie maar 'n kosmiese gees wat van bo af neerfilter of soos x-strale alles en almal deurdring. Hierdie x-strale word by die Hindoes prana genoem, by Boedhisme, chi of ki-energie genoem, by Mesmerisme fluidim genoem en by Homeopatie ' life force ' genoem.

Hierdie panteïstiese life force deurdring jou en beskerm jou teen siekte, bou selle in die liggaam en hou in alle ospigte die liggaam in stand. (Ook genoem controlling force). Hierdie life force kan verswak in 'n orgaan, dan verskyn siekte simptome. Homeopatiese middels wat gelaai is deur verdunning en skudding met life force, herstel en vul die balans van die 'vital force' aan in 'n orgaan en dan tree genesing in. Homeopatie is dus 'n fisies gerigte genesing waarby geestelike magie (genoem life force) betrokke gemaak word. Hierdie 'life force' is vir Christene net 'n skuilnaam vir die duiwel self.

Die ooreenkoms met die Oosterse godsdienste is verbasend! Nie die God van die Bybel word betrek vir genesing nie, maar 'n afgod.

Dit gebeur ook algemeen dat wanneer iemand 'n pasiënt van Homeopatie word, dan word hy oortuig om ook 'n vegetariër te word. Waarom? Dit is die begin van 'n koppeling met Hindoeisme en vergemaklik verdere betrokkenheid by ander elemente van die Oosterse godsdienste soos meditasie, yoga, ens.

6. 
Homeopatie is diep gewortel in Mesmerisme. Hahnermann het ook die gawe gehad en beoefen. Volgens Mesmerisme onstaan siekte wanneer daar 'n wanbalans is tussen die 'magnetiese fluidum' in die liggaam en die in die kosmos (wêreld) aan die anderkant. Genesing beteken dat daar 'n balans tussen fluidum in die liggaam en in die kosmos moet kom. Die ooreenkoms van Homeopatie met Mesmerisme kan duidelik gesien word – nie net met Homeopatie maar met Akupunktuur, Karate en Joga. By Akupunktuur kom die balans deur die insteek van naalde, by Karate deur die oefening (kata's), by Joga deur die verskillende liggaamshoudings (asanas), by Magnetisme deur die strykbewegings en by Homeopatie deur die gebruik van 'gelaaide' medisyne. Al hierdie verskillende genesingsmetodieke is slegs 'n variasie van dieselfde tema.

7. 
Homeopatie in die algemeen – nie net waar okkulte diagnostiese metodes gebruik word nie (soos bv. Iris- pendulum-, en die sg. 'Blacbox'-diagnose) is op dieselfde vlak as die toordokter se kruie. Wie Homeopatiese hulp ontvang het, is deur 'n ander god gehelp. Die duiwel 'vat' (bv. geestelike koudheid, sielkundige probleme en baie ander negatiewe gevolge.)

Sommige Homeopate maak van die pendulum gebruik om siekte te diagnoseer of die regte medisyne aan te wys. Die pendulum is 'n stukkie yster waaraan 'n dun toutjie vasgemaak is. Kurt Koch bevestig dit in sy boeke dat die gebruik van die pendulum niks anders as die beoefening van toordery is. Mense wat die pendulum gebruik, het bose geeste in hulle wat deur die pendulum inligting deurgee. Dieselfde gebeur deur die mikstok by mense wat waterwys. Wie sulke mense raadpleeg stel hulself bloot aan die demone wat deur daardie mense werk. So kom baie mense onder die mag van die duiwel en word koud in hul verhouding met Christus.

8. 
Sommige homeopate erken dat hulle aan 'n persoon kan voel as sy 'life force' laag is! Die homeopaat, Vithoulkas, sê in sy boek: "In reading her pulse I found the pulse of cancer: a weak, discouraged feeling to it, and more rapid than normal."

Ons het hier met heldervoelendheid te doen. Heldervoelendheid is net soos heldersiendheid 'n demoniese gawe en onder die oordeel van God.

9. 
"Die Homeopaat is dan 'n Christen", is baie se verweer.

Iemand anders voeg by "Let maar op dat daar op meeste Homeopate se lessenaars 'n Bybel is". Dit verander nog niks aan die saak nie, hy werk vir die duiwel. Die woord sê in Matt. 24:24 "Daar sal vals christusse en vals profete na vore kom en hulle sal groot tekens en wonderwerke doen om as dit moontlik was, selfs die uitverkorenes te mislei."

Engeland se koningshuis is vir baie jare vurige aanhangers van Homeopatie. Die koningin en ander lede van die familie neem die middels byvoorbeeld saam as hulle op reis gaan.

10.
Die panteïstiese grondslag (heidense godsbegrip dat god in alles is) van holistiese (homeopatiese) medisyne kom telkens na vore wanneer homeopatiese en ander gesondheidsboeke deurgewerk word. Hiervolgens word die natuur vergoddelik, die natuur is God en alles moet in harmonie met die natuur gebring word. Wanneer 'n mens in harmonie met die natuur is, dan word die krag in die natuur ook joune. In plaas van terug na God, word die leuse: Terug na die natuur.

11. Homeopatie, soos Akupunktuur, Hipnose, Mesmerisme en ander is suiwer towery (magic). Die duiwel staan vader vir hierdie genesingspraktyke. Die wortel van homeopatie is boos en onbybels. As die wortel boos is, dan is elke vorm van homeopatie verwerplik. Homeopatie se siening van oorsaak en hantering van siekte staan radikaal teenoor die Bybelse siening. Wie homeopatie beoefen, is ambassadeurs of sendelinge vir die verspreiding van Oosterse mistisisme en okkultisme. Christene moet alle Homeopatiese middels ten alle koste vermy. Christene moet ook versigtig wees vir die sg. gesondheidswinkels. Hierdie winkels is dikwels 'ambasades' vir okkulte en Oosterse idees.

TEN SLOTTE

'n Sekere leraar wat 'n bevrydingsbediening het, waarsku ernstig teen Homeopatie. Hy vertel dat hy met talle Christene te doen gehad het wat by Homeopatie betrokke was, wat hul sekerheid van geloof verloor het kort voordat hulle gesterf het. Daar is demoniese magte betrokke by Homeopatie waarteen ons baie ernstig gewaarsku word!

GETUIENIS VAN 'n VOORMALIGE HOMEPAAT

Vir meer as 12 jaar was ek betrokke by Homeopatie. Omdat ek siek was, het ek die Homeopatiese medisyne gebruik. Alles het vir my so onskuldig gelyk. Geleidelik het Homeopatie my in 'n geestelike blindheid en duisternis ingelei. Aanvanklik het ek gedink dat ek deur Homeopatie gehelp en genees is. Later het ek egter besef dat ek getoor is want nadat ek my sonde van kontak met Homeopatie bely het, en daarmee gebreek het, het al my siektesimptome teruggekeer. Deur die genade van God is ek vandag totaal genees en vrygemaak nadat medechristene vir my gebid het.

